
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada mamlakatimizda amalga oshirilayotgan ijtimoiy-iqtisodiy islohotlar aholi bandligini 
ta’minlash turmush farovonligini yuksaltirishda tomorqa xo‘jaliklarini ahamiyatini yoritib berilgan xususan, Namangan 
viloyatida tomorqa xo‘jaliklarini rivojlantirish orqali kambag‘allikni qisqartirishni o‘ziga xos hududiy xususiyatlarni bayon 
etilgan.

Kalit so‘zlar: Tomorqa xo‘jaliklari, kambag‘allik, tadbirkorlik, klaster, pandemiya, kredit, issiqxona, salohiyat, hudud.

Abstract. This article highlights the role of household farms in providing employment and improving the well-being of the 
population, in particular, describes the territorial features of poverty reduction through the development of household 
farms in Namangan region.

Keywords: household plots, poverty, entrepreneurship, cluster, pandemic, loan, greenhouse, potential, territory.

Аннотация. В данной статье освещена роль приусадебных хозяйств в обеспечении занятости населения и 
повышении благосостояния населения, в частности, описаны территориальные особенности сокращения 
бедности за счет развития приусадебных хозяйств в Наманганской области.

Ключевые слова: приусадебные участки, бедность, предпринимательство, кластер, пандемия, кредит, теплица, 
потенциал, территория.

K I R I S H
Mamlakatimizda amalga oshirilayotgan iqtisodiy islohotlar aholini bandligini ta’minlash va muntazam 

daromad olishlariga  qaratilganligi bilan xarakterlanadi. Shuning uchun tomorqa xo‘jaliklarini rivojlantirish 
davlatimiz iqtisodiy siyosatini asosiy maqsadlaridan biri hisoblanadi. 

Tomorqa xo‘jaliklarini rivojlantirish aholi bandligi va shu asosida daromad olishlarini ta’minlaydi.  
Shuningdek, tomorqa xo‘jaliklarida yetishtirilgan mahsulotlar oilalarni o‘z ehtiyojlarini qondirish bilan birga 
ichki va xorij bozorlarni qishloq xo‘jaligi mahsulotlari bilan to‘ldirib, narxlar barqarorligini ta’minlaydi. Eng 
muhimi, uning ma’naviy ahamiyati katta  bo‘lib, kishilarni boqimandalik kayfiyatidan qutqaradi, tashabbuskorlik, 
tadbirkorlik, intiluvchanlik va yaratuvchanlik tuyg‘usini shakllantiradi.Davlatimiz tomonidan tomorqa 
xo‘jaliklarni rivojlantirishga alohida e’tibor qaratilmoqda. Bu nafaqat ijtimoiy-iqtisodiy vazifa, balki xalqimizning 
dunyoqarashini o‘zgartirishga, mehnat orqali daromad topishga bo‘lgan qiziqishlarini keskin oshirishga 
qaratilgan siyosiy maqsaddir. 

M A V Z U G A  O I D  A D A B I Y O T L A R  T A H L I L I
Aholi kambag‘alligi muammosini qisqartirish yuzasidan bir qator xorijlik olimlar tadqiqot olib borganlar. 

Iqtisodiyot fanining mashhur namoyandalari J.Keyns, A.Marshall, D.Rikardo, A.Smit, A.Sen, J. Saks, R. 
Kiyosaki,                               D. Adjemoglu,  J. Robinson. [2]

Respublikamizda aholining ish bilan ta’minlash, yangi ish o‘rinlarini yaratishning nazariy jihatlari, kichik 
biznesning ishchi kuchi bandligini ta’minlashdagi roli va o‘ziga xos xususiyatlari masalalari Q.X.Abdurahmonov, 
Sh.R.Xolmo‘minov, N.U.Arabov, M.M.Xolmuxamedov, M.X.G’aniyev kabi iqtisodchi olimlarning tadqiqotlarida 
o‘z aksini topgan.[3]

T A D Q I Q O T  M E T O D O L O G I YA S I
Bugungi kunda 5 milliondan ortiq xonadonda 508 ming gektar tomorqa, avval tashkil etilgan dehqon 

xo‘jaliklarida 17 ming gektar va keyingi yillarda aholiga tarqatilgan 260 ming gektar yer mavjud. Bu aholi 
bandligini va oziq-ovqat xavfsizligini ta’minlashda eng katta zahira bo‘lib hisoblanadi. Shu bois, keyingi 
yillarda aholi tomorqalaridan samarali foydalanish bo‘yicha davlatimiz tomonidan bir qator qonunlar, qarorlar 
va me’yoriy hujjatlar qabul qilindi, ayrim qonunlarga o‘zgartirishlar kiritildi. Davlatimiz rahbari tashabbusi 
bilan “Mahalla yettiligi” yaratildi. Mahallabay ishlash va tadbirkorlikni rivojlantirish agentligi, O‘zbekiston 
mahallalari uyushmasi, hokim yordamchilari instituti, tomorqachilarni qo‘llab-quvvatlashning moliyaviy tizimlari 
yaratildi, huquqiy asoslari mustahkamlandi. Imtiyoz va yengilliklar vujudga keldi. Tomorqachilikka sarmoyalar 
kiritilmoqda. Tomorqachilarga mahsulotni yetishtirishdan tortib bozorga olib chiqishgacha bo‘lgan barcha 
jarayonga ko‘maklashuvchi hamkorlar, tuzilmalar yaratildi.

Yuqoridagilardan ko‘rinib turibdiki, aholi tomorqalarini rivojlantirishga ko‘maklashadigan, moddiy resurslarni 
yetkazib beradigan va moliyalashtiradigan, avvallari bo‘lmagan yangi tizim yaratildi. Bularning natijasida o‘tgan 
7 yilda tomorqa egalari va dehqon xo‘jaliklarini qo‘llab-quvvatlash uchun jami 2,3 trilllion so‘m imtiyozli kredit va 
265 milliard so‘mlik subsidiya berildi. Hududlarni xususiyatidan va aholining ko‘nikmasidan kelib chiqib 5 ming 
145 ta mahalla meva-sabzavot yetishtirish, ko‘chatchilik, limonchilik kabi yo‘nalishlarga ixtisoslashtirildi.[1]

Eng e’tiborlisi, odamlar yerga zamonaviy agrotexnologiyalarni qo‘llash asosida ishlov berishni 
o‘rganmoqdalar. Natijada avvallari tomorqada gektaridan o‘rtacha 18 tonna mahsulot olingan bo‘lsa, bugungi 
kunda 2 barobar oshib, 38 tonnaga yetdi.

Shuningdek, mahallalarda qo‘shimcha 470 ming tonna meva-sabzavotni saqlash, saralash va qayta 
ishlash quvvatlari yaratildi. Bu borada yaxshi tajribalar to‘plangan tuman va mahallalar soni tobora ko‘payib 
bormoqda. Bir qator tumanlarda odamlar tomorqadan 2-3 marta hosil olib, bir sotix yerdan o‘rtacha 15-20 
million so‘m daromad olmoqdalar.

Bugungi kunda tomorqa nafaqat ekin ekiladigan yer, balki, kichik tadbirkorlikni yuzaga chiqaruvchi maydon, 
turmush farovonligini ta’minlovchi, oila va mamlakat iqtisodiyotiga naf keltiruvchi omil ekanligini amalda 
namoyon etmoqda. Amalga oshirilayotgan iqtisodiy islohotlar va belgilangan hududiy dasturlarning barchasini 
zamirida yangi ish o‘rinlarini yaratish, aholi daromadlarini ko‘paytirish hamda shular asosida kambag‘allikni 
qisqartirish maqsadi mujassamlashgandir.

“Tadbirkorlik, bandlik, kambag‘allikdan chiqarishga katta mablag‘lar ajratamiz. Mahalladagi “yettilik”ni 
nima uchun tashkil qildik, kambag‘allikdan chiqarish tizimini-nimaga xonadonlarga olib bordik? Maqsadimiz-
tomorqani ishlatib, xonadonda ishlab chiqarish qilib, ko‘chada xizmatlarni ko‘paytirib, har sotixidan 1-2 million 
so‘m daromad topishga o‘tish”1-dedi Prezidentimiz Sh. Mirziyoyev.

Davlatimiz rahbari Sayhunobodga tashrifi chog‘ida ham, Namangan viloyati faollari bilan uchrashuvda 
ham tomorqadan daromad olishga alohida urg‘u berdi. Mamlakatimizning aholisi yuqori sur’atlar bilan o‘sib 
borayotgan bir sharoitda har bir qarich yer qadrli hisoblanadi. Shuning uchun uning bir qarichini ham bo‘sh 
qoldirmasdan unumli foydalanish davlat siyosati darajasiga aylanayotganligi ham bejiz emas. Bugungi kunda 
Uychi, Sayhunobod, Zarbdor va G‘ijduvon tajribalari yurtdoshlarimiz hayotida katta o‘zgarishlarni boshlab 
berdi. Mazkur tumanlar tajribasi doirasida 3 million 300 ming aholi doimiy daromadli ishga ega bo‘ldi.

O‘zbekiston Respublikasi Prezidentining 2025-yil 14-fevraldagi “Tomorqa yer egalari va dehqon xo‘jaliklari 
faoliyatida zamonaviy tashkiliy tizimni joriy qilish va moliyaviy qo‘llab-quvvatlashning qo‘shimcha choralari 
to‘g‘risida”gi Farmoniga ko‘ra dehqon xo‘jaliklari va aholi tomorqalarini rivojlantirish bilan bog‘liq vazifalar va 
funksiyalar Kambag‘allikni qisqartirish va banlik Vazirligi zimmasiga yuklatildi. Bundan ko‘zlangan maqsad 
tomorqa yerlari va dehqon xo‘jaliklari yer maydonlaridan samarali foydalanish, sohaga zamonaviy boshqaruv 
tizimini joriy etish, mahallalarning ixtisoslashuvidan kelib chiqqan holda yuqori daromadli va eksportbop 
mahsulotlar yetishtirishni qo‘llab-quvvatlashdir.[7]

Belgilangan maqsadga erishish uchun aholi tomorqalari va dehqon xo‘jaliklaridagi yer maydonlarini to‘liq 
xatlovdan o‘tkaziladi va ularda yetishtirilayotgan qishloq xo‘jaligi mahsulotlari hisobi yuritilib, “Online mahalla” 
platformasida aniq ma’lumotlar bazasi shakllantiriladi. Shuningdek, tuman va mahallalarning ixtisoslashuvi 
bo‘yicha imkoniyatlaridan kelib chiqib, tomorqalarda yuqori daromadli mahsulotlar yetishtirishni innovasion 
yondashuvlar asosida tashkil etish orqali aholining yuqori daromadli mehnat bilan bandligini ta’minlash asosida 
ularni kambag‘allikdan chiqariladi.

Mamlakatimizning barcha hududlari kabi Namangan viloyatida ham tomorqa xo‘jaliklarini rivojlantirish 
bo‘yicha istiqbolli chora-tadbirlar dasturi yaratilgan.   Viloyatda 252,0 ming gektar sug‘oriladigan yer maydonlari 
bo‘lib, shundan 31,9 ming gektari aholi tomorqalarini tashkil etadi. Bugungi kun talablaridan kelib chiqib asosiy 
e’tibor tomorqa yerlaridan samarali foydalanishga qaratilgan. Chunki, viloyat aholisini salmoqli qismi qishloq 

1	 Tomorqa va uy xo‘jaligi-aholi daromadini oshirishda katta manba. O‘zbekiston Respublikasi Prezidenti rasmiy veb sayti. https://
president.uz/oz/lists/view/7088

joylarida yashaydi va ularni muayyan qatlami kam ta’minlangan kambag‘al oilalarni tashkil etadi.  Shu nuqtai 
nazardan qaraganda viloyatdagi dolzarb masalalardan biri aholi bandligini ta’minlashdir.[4]

Tahlil va natijalar. Viloyatning bir qator tumanlarida namunali tomorqa xo‘jaliklari mavjud bo‘lib, ular 
8-10 sotixli tomorqa yerlaridan yiliga 2-3 martadan hosil va 50-60 million so‘m, ayrim oilalar esa 100 million 
so‘mdan ko‘proq daromad olib, boshqa oilalarga namuna bo‘lmoqdalar. Jumladan, Namangan tumanining 
31,9 mingta xonadonlaridagi 1,4 ming gektar tomorqa yerlarida imkoniyatlardan yuz foiz foydalanib, 55,3 ming 
tonna qishloq xo‘jaligi mahsulotlari yetishtirildi. Namangan tumanida fermer, dehqon xo‘jaliklari va tomorqa yer 
egalari faoliyatini takomillashtirish uchun 10500 nafar kam ta’minlangan va ishsiz fuqarolarga hamda yoshlarga 
1725 gektar yer maydoni ijara asosida berilib, sifatli qishloq xo‘jaligi mahsulotlari yetishtirilishiga erishiladi. 
510 oilaga 27500 bosh parranda, 316 oilaga subsidiya asosida 310 dona zamonaviy tikuv mashinasi va 6 ta 
motokultivator, 22 ta mini pech, 11 ta oilaga homiylik asosida 5 turdagi asbob-uskuna, 142 ta oilaga 10 sotixdan 
yer maydonlari ajratib berildi.

Amalga oshirilgan chora-tadbirlar natijasida 2024-yilda 22,4 ming nafar kishining bandligi ta’minlandi. 
Shuningdek, “Bir kontur-bir mahsulot” tamoyili asosida 150 xonadonning daromadini ko‘paytirishga 8,2 milliard 
so‘m bank krediti yo‘naltirildi.

Yetishtirilgan qishloq xo‘jalik mahsulotlarini qayta ishlash masalasiga alohida e’tibor qaratilgan. “Asadbek 
g‘isht sanoati” MCHJ tomonidan 11,1 milliard so‘m sarflanib, meva-sabzavot mahsulotlarini qayta ishlash va 
“Jesco” MCHJ tomonidan 16 milliard so‘m evaziga sharbat mahsulotlarini ishlab chiqarish yo‘lga qo‘yilgan. 
Bugungi kunda o‘ndan ortiq ana shunday korxonalar faoliyat ko‘rsatib kelmoqda.

O‘zbekiston Respublikasi Prezidentining “Aholi tomorqalaridan foydalanish samaradorligini oshirishning 
qo‘shimcha chora-tadbirlari to‘g‘risida”gi 2020-yil 30 iyundagi qaroriga asosan respublika bo‘yicha 20 ta 
“Tomorqa xizmati” MCHJ negizida klaster korxonalari faoliyati yo‘lga qo‘yildi. Bu jarayon keyingi yillarda 
ham davom ettirilib meva-sabzavot ko‘p yetishtiriladigan 32 ta tumanda, xususan Namangan viloyatining 
Yangiqo‘rg‘on, Chust, Chortoq, Uychi va Kosonsoy tumanlarida tomorqa xizmati klasterlari faoliyatini yo‘lga 
qo‘yilmoqda. [5]

Tashkil etilayotgan tomorqa klasteri korxonalariga dehqon xo‘jaliklari va aholi tomorqalarini biriktirib, 
ular o‘rtasidagi o‘zaro iqtisodiy munosabatlarni barqarorlashi tufayli raqobatbardosh mahsulotlar yetishtirish 
miqdori oshib borishi tufayli aholining qo‘shimcha daromad olish imkoniyatlari ham tobora kengayib bormoqda. 
Chunki klaster faoliyatidagi yangilanishlar, innovasion texnologiyalarni joriy etilishi tez orada o‘z samarasini 
ko‘rsatmoqda. “Tomorqa xizmati” MCHJlar negizida tashkil etilgan klasterlar aholi tomorqasida mahsulot 
yetishtirish uchun urug‘lik, ko‘chatlar yetkazib berishdan tortib yetishtirilgan mahsulotni xarid qilish va undan 
pirovard mahsulot ishlab chiqarishgacha bo‘lgan to‘liq jarayonni o‘z ichiga qamrab oladi va bu yangi ish 
o‘rinlarini yaratilishi demakdir.

Davlatimiz rahbari tashabbusi bilan tomorqa va dehqonchilik yerlarida yuqori daromadli va eksportbop 
ekinlar ekish, ularni hisobini yuritish va moliyalashtirish masalalari yuzasidan bergan ko‘rsatmalari asosida 
dehqon xo‘jaliklari va tomorqani rivojlantirish bo‘yicha alohida Kengash tuziladi. U aholini o‘qitishdan tortib, 
urug‘, ko‘chat yetishtirish, mahsulot yetishtirish, qayta ishlash va eksportga chiqarish zanjirini yaratish bilan 
tizimli shug‘ullanadi.

Mazkur Kengash boshqaradigan “Uzagrostar” xolding kompaniyasi tashkil etiladi va uning tarkibida meva-
sabzavotchilik yo‘nalishlariga ixtisoslashgan 15 ta kompaniya ochiladi. Ushbu kompaniyalar meva-sabzavot 
yetishtirish bo‘yicha o‘z brendini yaratgan 15 ta drayver tumanni yangi bosqichga olib chiqib, ularning tajribasini 
yana 72 ta tumanga ommalashtiriladi.

Dehqon xo‘jaliklari va tomorqa egalarini qo‘llab-quvvatlash bo‘yicha qo‘shimcha imkoniyatlar yaratiladi. 
Jumladan, mahalla va xonadonlarda muzlatkich, qadoqlash, quritish, qayta ishlash omborlari va issiqxonalar 
qurilib, aholiga 5 yilda bo‘lib to‘lash sharti bilan tayyor holda beriladi. Tomorqa xizmatlarini yo‘lga qo‘ygan 
tadbirkorlarga 7 yil muddatga 17,5 foizli imtiyozli kreditlar ajratiladi. Shuningdek, aholi va dehqonlarning eng 
namunali loyihalari uchun har yili 20 milliard so‘mlik grantlar e’lon qilinadi hamda 500 ta mahalladagi eng 
namunali loyihaga 40 million so‘mdan grant beriladi.

Shu bilan birga mahallada eksportbop mahsulot yetishtirishni yo‘lga qo‘ygan mirishkor dehqonlarga 100 
million so‘mgacha, qisqa muddatli o‘quv kursini tashkil qilganlarga 5,5 million so‘m subsidiyalar ajratiladi.

Eng e’tiborlisi yerdan samarali foydalanib, bir sotix yerdan 5 million so‘mdan yuqori real daromad olayotgan 
dehqonlarga yer solig‘ining 90 foizi “keshbek” sifatida qaytarib beriladi. Shuningdek, aholi tomorqasi va dehqon 
xo‘jaliklari yer maydonlarida to‘liq ekilmagan yoki qarovsiz qoldirganlik holati aniqlansa, ularga davlat dasturi 
doirasidagi imtiyozli kreditlar berilmaydi va yer solig‘i oshirilgan miqdorda undiriladi.

Yuqoridagilardan ko‘rinib turibdiki odamlarni mehnat qilishlari, tadbirkorlik bilan shug‘ullanib daromad 
topishlari uchun shart-sharoitlar bosqichma-bosqich yaratib berilmoqda. Biroq, yaratilgan imkoniyatlardan 
mamlakatning barcha hududlarida unumli foydalanilyapti deb bo‘lmaydi. Bir qator tumanlarida axoli 
xonadonlarida issiqxonalar kamligi va tomorqalarga mevali daraxtlar va tok ko‘chatlari kam ekilganligi aniqlandi. 

Bu holatni Prezidentimiz Sh.Mirziyoyev ta’biri bilan aytganda, hozirgi sinovli davrda tomorqa yerlariga ekin 
ekmaslik, qarovsiz tashlab qo‘yish yurtga va yerga nisbatan xiyonat deb baholash kerak. Chunki bugungi 
kundagi murakkab vaziyat dunyo mamlakatlarida oziq-ovqat xafsizligi borasidagi siyosat va chora-tadbirlar 
yetarli emasligi yaqqol ko‘rsatib qo‘ydi.

Shuning uchun viloyat, tuman hokimligi, Kambag‘allikni qisqartirish va bandlik vazirligi, maxalla qo‘mitalari 
va xalq qabulxonalari rahbarlari hududlardagi xar bir xonadonlarga kirib, tomorqalarga turli xil ekinlar, mevali 
daraxtlar va tok ko‘chatlari ekilishini, issiqxonalar tashkil etilishini o‘rganib borishlari va mavjud muammolarni 
hal etilishiga amaliy yordam berishlari lozim.

Prezident Sh.Mirziyoyevning Oliy Majlisga va O‘zbekiston xalqiga Murojatnomasida ta’kidlaganidek: 
Kambag‘allikni qisqartirish borasida hududlardagi haqiqiy holatga baho berish, amalga oshirilayotgan ishlar 
ijrosini nazorat qilish Oliy Majlis palatalari va Mahalliy Kengashlarning diqqat markazida bo‘lishi lozim.

Umuman olganda bu masala barcha rahbarlarning birinchi darajali vazifasi va ish samarasini baholaydigan 
asosiy mezonga aylanishi kerak.

Endilikda viloyat hokimligi va tumanlar kesimida, tuman hokimlari esa mahalla fuqarolari yig‘inlari kesimida 
har bir hududning ixtisoslashuvi, tuproq, iqlim sharoiti, suv ta’minotini hisobga olib “Bir mahalla-bir mahsulot” 
tamoyili asosida tomorqa yer uchastkalarida qishloq xo‘jaligi ekinlarini joylashtirish va mahsulot yetishtirishning 
istiqbolli yo‘nalishlarini aniqlab olishi lozim.

Ushbu tamoyil asosida muayyan ekin mahsulotlarini yetishtirishning ixtisoslashtirilgan mahallalar soni 
tobora ortib bormoqda.

Shuni aloxida ta’kidlash kerakki, ayrim kishilar davlat tomonidan berilayotgan yordamlarni va yaratilayotgan 
imtiyozli shart-sharoitlardan yetarlicha foydalanmayapti, ya’ni milliardlab berilgan kreditlar, soliqlar bo‘yicha 
berilgan imtiyozlar o‘zini samarali natijasini bermayapti.

 Bunday toifadagi kishilar byerilgan kredit pullarni, chorva hayvonlarini boqib ko‘paytirish, turli xil chorva 
mahsulotlarini olib o‘z oilasini va mahalliy bozor talab-extiyojlarini qondirish o‘rniga, kreditga berilgan chorva 
hayvonlarini arzon garovga sotib pulini esa o‘zlarining boshqa ehtiyojlarini qondirishga ishlatib yubormoqdalar. 
Shuningdek, berilgan urug‘lik, mevali daraxt ko‘chatlarini o‘z vaqtida ekmaslik, ekilganlari ham yetarli darajada 
parvarishlamaslik holatlari uchrab turibdi. Bunday salbiy holatlar banklar tomonidan berilgan kreditlarni o‘z 
vaqtida qaytarilmaslik holatlarini yuzaga keltirmoqda. Hatto ba’zi oilalar kredit to‘lashni umuman xayollariga 
keltirishmayapti. Go‘yoki bu kredit ularga berilgan “Ehson” deb hisoblashadi. Aslida esa byerilgan kredit-bu 
majburiyat, mas’uliyat demakdir. Oila a’zolarini ish bilan ta’minlash va shu asosida daromad olish orqali 
kambag‘allikdan chiqish demakdir. Bunday loyqad, boqmandalik kayfiyatidagi kishilarni dunyoqarashini 
tubdan o‘zgartirish vaqti keldi. Bugungi kunda mamlakatimiz aholisini sergakligi kerak. Sergaklik jamiyatda 
ro‘y berayotgan voqea-hodisalarga befarq bo‘lmaslik, ijtimoiy faol, o‘ziga va yaqinlariga jonkuyarlik bilan 
munosabatda bo‘ladigan, kishilarning ruhiy holatidir. Xalqimizda “g‘aflat uyqusidan uyg‘otish” degan ibora 
bor. Gʻaflat uyqusidagilar uchun o‘z uyida, mahallasida, tumanida vaholanki mamlakatda yuz berayotgan 
o‘zgarishlarni mutlaqo qizig‘i yo‘q. Salbiy holatlardan tashvishga tushmaydi. Bunday  sharoitda ayrim kishilar 
ulardan o‘rnak oladilar.  “U ham yuribdi-ku jonini qiynamasdan, dunyoga inson bir marta keladi, o‘ynab kulib, 
yashab qolaylik” deb. Ana shularni g‘aflat uyqusidan uyg‘ota olsak, kishilarda xususan, yoshlarda yaratuvchanlik 
kayfiyatini shakllantira olamiz

Prezidentimiz Sh.Mirziyoyev ta’kidlaganidek “Kambag‘allikdan chiqib ketish uchun eng muhim omil 
insonning intilishi, o‘z kuchiga tayangan holda, aniq maqsad sari harakati bo‘lishi kerak”. [3]

Xulosa va takliflar.Tadqiqotlarimizga asoslanib kelgusida ijtimoiy-iqtisodiy muammolarni hal qiluvchi muhim 
omillardan biri bo‘lgan tomorqa xo‘jaliklarini yanada rivojlantirish va shu asosida kambag‘allikni qisqartirish 
uchun quyidagilarga e’tibor berish maqsadga muvofiq deb hisoblaymiz:

1). Davlatimiz tamonidan tomorqa xo‘jaliklarini rivojlantirish bo‘yicha chiqarilgan qonun, farmon va 
qarorlarni so‘zsiz bajarilishini ta’minlash. Ularni bajarilishini nazorat qiluvchi mas’ullar, ya’ni mahalla fuqarolar 
yig‘ini raislari va hokim yordamchilari hisobotini muntazam tahlil qilib borish hamda aniqlangan kamchiliklar 
bo‘yicha tegishli chora-tadbirlarni belgilash;

2). Kambag‘allik muammosini yumshatishda xorijiy mamlakatlar, jumladan, Xitoy, Hindiston va boshqalar 
tajribasidan foydalanish. Hindiston tajribasi shuni ko‘rsatadiki kambag‘allikka qarshi kurashda faqat zavodlar 
qurish emas, balki mavjud resurslardan samarali foydalanish, qishloq infratuzilmasini rivojlantirish va qishloq 
xo‘jaligini modernizatsiya qilish ham muhim ekanini tasdiqlamoqda. Bugungi kunda Hindiston aholisini 40 foizi 
qishloq xo‘jaligi ishlari bilan band bo‘lshiga  qaramay yuqori natijalarga erishgan.

3). Tomorqa yerlaridan foydalanishni mahalla fuqorolar yig‘ini kesimida muntazam o‘rganib borish. 
Namunali faoliyat ko‘rsatayotgan tomorqa egalarida to‘plangan tajribalarni ommaviy axborot vositalari orqali 
muntazam yoritib borish hamda boshqa mahalla va tumanlarga ommalashtirib borish;

4). Tomorqa xo‘jaliklariga urug‘lik, ko‘chat, ximikatlar, meniral o‘g‘it yetkazib beruvchi, chorva xayvonlariga 
yem-xashak, veterinariya xizmatini ko‘rsatuvchi bo‘g‘inlari faoliyatini barqaror ishlashini ta’minlash;

5). Tomorqalarda yetishtirilgan qishloq xo‘jaligi maxsulotlarni xarid qiluvchi, saqlovchi va qayta ishlovchi 
korxonalar bilan oldindan shartnomalar tuzish va ularni o‘z vaqtida qat’iy bajarilishni ta’minlash, ya’ni mahsulot 
yetishtirishni klaster usulida tashkil etish;

6). Tomorqa xo‘jaligi bilan shug‘ullanuvchi oilalarga berilayotgan bank kreditlaridan, chorva xayvonlaridan, 
urug‘lik va ko‘chatlardan maqsadli va o‘z vaqtida foydalanishni mutasaddilar tomonidan muntazam nazorat 
qilib borish va aniqlangan kamchiliklarga barham berish bo‘yicha aniq chora-tadbirlarni belgilash;

7). Banklar tomonidan oilalarga berilgan kreditlarni o‘z vaqtida qaytarilishni yo‘lga qo‘yish, kredit 
resurslaridan maqsadli foydalanilmagan va o‘z vaqtida qaytarmagan fuqorolarga tegishli iqtisodiy jazo 
choralarini qo‘llash.

8). Hududlar kesimida “Tomorqa daromad manbai”, “Bir maxalla-bir maxsulot”, “Daladan dasturxongacha” 
tamoyillari asosida amaliy va ko‘rgazmali seminarlar tashkil etish. Namunali tomorqa xo‘jaliklari faoliyatini va 
to‘plangan tajribalarni ommaviy axborot vositalari orqali muntazam yoritib borish. 

X U L O S A  V A  T A K L I F L A R 
Xulosa qilib aytganda bugungi kunda aholi bandligini ta’minlash va muntazam daromad olishlari orqali 

kambag‘allikni qisqartirishda tomorqa xo‘jaliklari muhim ahamiyat kasb etmoqda. Shularni hisobga olib tomorqa 
xo‘jaliklarini barqaror rivojlantirish uchun zarur shart-sharoitlar yaratib berilmoqda. Bulardan ko‘zlangan maqsad 
mamlakatimizdagi ijtimoiy-iqtisodiy muammolarni ijobiy hal etishdir.

Yuqoridalarga asoslanib aytish mumkinki, mamlakatimizda tomorqa yerlaridan foydalanish bo‘yicha 
yaratib berilayotgan shart-sharoitlardan, imkoniyatlardan unumli foydalanilsa,  aslida kambag‘allikni o‘zi 
bo‘lishi mumkin emas. Chunki, O‘zbekiston aholisi eng ko‘p  shaxsiy tomorqa yerlariga ega bo‘lgan davlatlar 
qatorida turadi. Agar har bir oila tadbirkorlik, dehqonchilik uchun barcha sharoitlar yaratib berilayotgan, qo‘llab-
quvvatlanayotgan bir sharoitda tomorqada sidqidildan mehnat qilgan odam kambag‘al bo‘lmasligi kerak. 
Umuman bugungi kunda tomorqadan unumli foydalanish tajribasi aholi o‘rtasida tomorqachilik va tadbirkorlik 
ko‘nikmasi shakllanib boryapti.

